
దీప్తప్రభావుఁడై, త్రిభువనంబులకు 

బ్రాప్తుడై నెగడె; నాపరమసంయమికి

దక్షుకూఁతులు త్రయోదశసంఖ్య లెలమి 

నక్షీణగతి  భార్యలైవిలసిల్ల,

గద్రువ వినతయన్ కాంత  లత్యంత

భద్రంపుసంపదఁ బడయుదమునుచుఁ

బతిఁగూర్చి నిష్ఠఁ దాత్పర్యంబుతోడ

వ్రతములు నోములు వరుసతోసలిపి,

యతివలు బహుసహస్రాబ్దంబులకును

బతిఁ బ్రసన్నుని జేసి భక్తితో మ్రొక్కి

నిలిచిన, నతఁడు నన్నెలఁతలఁజూచి

పలికె నెంతయుఁ గృపభరితుఁడై యపుడు :

"పడఁతుక లార, మీభక్తికి నేను

గడుఁ బ్రసన్నుఁడ  నైతిఁ; గామితార్థంబు

లడుగుఁడు మీకిత్తు"; ననినఁ, బ్రేమంబు

జడిగొనఁ బాణికంజంబులు మోడ్చి,

వనిత యా కద్రువ వలనొప్పఁబలికె :

"ఘనదీర్ఘ కాయులఁ గాంతి శోభితుల

వేవురఁదనయుల వెలయని "మ్మనియె.

నావినతయు సంత నంజలి మోడ్చి :

ఘనసత్వులగు వారికంటెను శౌర్య

ధనులను నాకు నిద్దఱఁగుమారకుల

ని" మ్మని వేడిన, నిద్దఱికోర్కె 

యమ్మహాముని కృపాయత్తుఁడై [1] పూడ్చి,

పడతులకపుడు గర్భములిచ్చి పలికె ? :

“కడుఁ బ్రయత్నమ్మున గర్భముల్ రెండు

రక్షించుకొనుఁ" డని రమణులననిపి,

యాక్షణంబునఁ బోయె నమరాద్రికడకు.



	↑ మోడ్చి. (మూ)

